ཁ་བྱང་།
 
 
སྟོང་བའི་ལེའུ།
གཟི་མིག་གསུམ་པའི་ཚིགས་བཅད་སྙན་ངག་ཕྱོགས་བསྒྲིགས།
 
 
བླ་ནག་པ་སྐལ་ལྡན་རྒྱ་མཚོ།
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས། 

དབང་ཚད།
 
 
 
དེབ་འདིའི་དབང་ཚད་རྩོམ་པ་པོ་དང་།  ནང་བསྟན་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།
 
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་དོན་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ཡོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་ངོ་སྤྲོད།
 
 
	བླ་ནག་པ་སྐལ་ལྡན་རྒྱ་མཚོ།  ཕྱི་ལོ་ ༡༩༨༡ ལོར་མདོ་སྨད་མང་རར་སྐྱེས།  དགོན་སྡེ་དང་སློབ་གྲྭ་སོགས་སུ་རིག་གནས་གསར་རྙིང་ལ་སློབ་སྦྱོང་བྱས། གཞུང་སྒེར་གྱི་དཔེ་དེབ་དང་ཚགས་པར། དྲ་རྒྱ་སོགས་སུ་རྩོམ་ཡིག་མང་ཙམ་སྤེལ།  ད་ལྟ་དགེ་རྒན་གྱི་ལས་ཀ་གཉེར་གྱིན་ཡོད།

སྟོང་བའི་ལེའུ།
 
 
སྟོང་བའི་ཆོ་འཕྲུལ།
 
པད་དཀར་འཆང་བ་གྲུ་འཛིན་ཞིང་གི་མགོན་པོས།། 
སྟོང་བ་རྟེན་འབྱུང་འཚེ་མེད་ཞི་བའི་ལྟ་བ།། 
བདག་གཞན་གཉིས་སུ་ཕན་ཕྱིར་དངོས་སུ་གདམས་པ།། 
སྲོག་གི་དཀྱིལ་དུ་བཅངས་ནས་ལམ་འདིར་ཞུགས་སོ།། 
ཆོས་ཀྱི་བདེན་པས་ཆོས་མིན་ཕམ་པར་མཛད་ཅིང་།། 
ཆོས་བརྒྱད་སེམས་ཀྱི་དྲི་མ་དྲུངས་ནས་བསལ་ཏེ།། 
ཁམས་གསུམ་འཁོར་བ་དོང་ནས་སྤྲུག་པར་ནུས་ཁྱོད།། 
ལྷར་བཅས་སྐྱེ་རྒུའི་འདྲེན་པ་གཅིག་པུར་བསྔགས་སོ།། 
ཆོས་ཕུང་བརྒྱད་ཁྲི་བཞི་སྟོང་གཅིག་ཏུ་བསྡུམ་པའི།། 
ཆོས་ཀྱི་སྙིང་བོ་འཚེ་མེད་ཞི་བའི་ལམ་ཞེས།། 
ཆོས་འཁོར་རྟེན་འབྲེལ་ཉིད་ལས་བརྩམས་ཏེ་སྐོར་མཁན།། 
ཆོས་ལྡན་ཞིང་གི་མགོན་པོ་ཁྱེད་ལས་སུ་ཡོད།། 
རྟེན་ཅིང་འབྲེལ་འབྱུང་ཟབ་མོ་སྟོང་བའི་ལྟ་བ།། 
སྟོན་མཛད་བུ་རམ་ཤིང་བའི་རིགས་ཀྱི་སྲས་པོ།། 
གང་ལས་སྲིད་གསུམ་ཁྱོན་ན་གཞན་ཡོད་མིན་ཞེས།། 
སྔོན་ཆད་བློ་བཟང་གྲགས་པའི་དཔལ་གྱིས་གསུངས་མྱོང་།། 
དེས་ན་སྟོང་བའི་ནམ་མཁའ་འདི་ཡི་ཕ་མཐའ།།
སྐད་ཅིག་གཞལ་བར་སྤོབས་པའི་བློ་ཡི་གཤོག་པ།།
ཁྱོད་ཉིད་གཅིག་པུར་ཡོད་ཅེས་བདག་གིས་སྨྲས་ན།།
སྲིད་འདིའི་འབྱུང་བོའི་ཚོགས་རྣམས་ཕྲག་པ་མ་དོག།
ཆོས་ཚུལ་ཟབ་མོའི་དོན་ལ་དཔྱད་པ་མ་རྫོགས།། 
ལྟ་བའི་གནད་དག་གཞར་ཡང་སེམས་ལ་མི་བསྒོམས།། 
སྨྲ་བར་མཁས་ཤིང་བློ་རིག་རྐྱེན་པ་ཙམ་གྱིས།། 
རྟེན་འབྲེལ་བརྡར་ཤ་གཅོད་པའི་མཁས་གྲལ་མི་ཟིན།། 
དཀར་གསལ་འོད་ཀྱི་དཀྱིལ་འཁོར་དབྱིངས་སུ་མཐོང་བཞིན།། 
མེ་འཁྱེར་འཕོང་མགོའི་སྣང་བར་རོལ་མཁན་སུ་ཡོད།། 
འདི་ན་བདེན་པའི་དེད་དཔོན་དངོས་སུ་བཞུགས་ཕྱིར།། 
ཅོལ་ཆུང་རྣམས་ཀྱི་ངག་ལ་སུ་ཞིག་ཉན་འདོད།། 
དེང་འདིར་སྙིགས་མ་ལྔ་བོ་ཆེས་ཆེར་བསྡོ་བས།། 
བློ་ལྡན་སྐྱེ་བོ་གར་ཡོད་མ་མཐོང་ལགས་ན།། 
སྟོན་པ་གང་དེའི་རིང་ལུགས་སྟོང་ཉིད་ང་རོ།། 
སླར་ཡང་སྒྲོག་པའི་ངལ་བ་སུ་ཡིས་བསྟེན་འདོད།། 
བདེན་པའི་གནས་ལ་དཔྱོད་པའི་རིགས་ཀྱི་བུ་ལ།། 
བླ་མ་ལ་སོགས་མགོན་དང་དགེ་བའི་བཤེས་གཉེན།། 
སངས་རྒྱས་བྱང་སེམས་བསྟན་སྲུང་དམ་ཅན་རྒྱ་མཚོ།། 
མ་དང་མཁའ་འགྲོའི་ཚོགས་ཀྱིས་སྡོངས་གྲོགས་ལོས་མཛད།། 
ལས་རླུང་སྟོབས་ཀྱིས་བསྐྱེད་པའི་ན་བུན་སྟུག་པོས།། 
མཐའ་མེད་འཁོར་བ་འདི་ཡི་རི་སུལ་ཁེབས་འདུག། 
ཉི་ཟླའི་སྣང་བ་འདོད་པའི་ཆུ་རུ་ཟགས་ཏེ།། 
བྱིས་པ་དག་ཀྱང་གཟུགས་བརྙན་ཚད་མར་འཛིན་ནོ།། 
གཟུང་འཛིན་རྟོག་པའི་མིག་གིས་ཡང་ཡང་བལྟས་པས།། 
བདེན་པ་གཉིས་པོ་ཆུ་ཟླ་བཞིན་དུ་སྣང་ཞིང་།། 
དོན་དམ་ཕྲ་བའི་གནས་ལུགས་མཁྱེན་པའི་ཡེ་ཤེས།། 
རྟོག་བྱེད་རྟོག་པས་བསྐྱེད་པ་ཡིན་པར་འདུག་གོ།
འཛིན་མེད་སེམས་ཀྱི་སྣང་བར་བསྙད་དུ་བཏགས་པའི།།
གསང་ལམ་འདི་ཡི་ཕ་མཐའ་མ་བརྟོལ་བར་དུ།། 
རིགས་པའི་དབྱིངས་སུ་བགྲོད་ཕྱིར་གཤོག་ཟུང་ཆ་གཅིག། 
ཐབས་དང་ཤེས་པར་བསྒྱུར་ཏེ་བདག་ལ་གནང་རོགས།། 
རྣམ་རྟོག་འཕྲུལ་གྱིས་བཞེངས་པའི་དབྱངས་ཀྱི་འདྲ་རིས།། 
ནམ་མཁའི་ངོ་གདོང་གཤགས་པའི་འཇའ་ཚོན་ཇི་བཞིན།། 
མིག་གི་འོད་མདངས་འཕྲོག་པའི་དཔལ་དུ་ཤར་ཚེ།། 
བྱིས་བློའི་བག་ཆགས་འཁྲུགས་པའི་ཡོ་ལང་བསྣོལ་བྱུང་།།   
དུས་ཀྱི་གདུང་བ་མཚོན་པའི་ཚིག་གི་མེ་ཏོག། 
སྟོན་རླུང་དྲག་པོའི་ཀློང་ན་འཁྱག་འདར་རྒྱག་ཅིང་།། 
འདབ་མ་རེ་རེར་དབྱངས་ཀྱི་ཉེས་ཆད་ཕོག་སྟེ།། 
ཡིད་ཀྱི་བྱང་ཐང་སྐྱ་བོའི་ཕང་བར་འཐོར་བྱུང་།།
དུས་ཀྱི་བཙན་རྒོལ་དྲག་པོས་ས་མཐར་སྤྱུགས་པའི།།
རྩྭ་ལོའི་ཚོགས་རྣམས་གདུང་བའི་མེ་རུ་མཆོངས་ཏེ།།
མུན་པའི་ཁམས་ནས་རང་དབང་ལྷ་མོ་འབོད་ཀྱིན།།
རྣམ་ཤེས་འོད་དུ་སྒྲོན་པའི་སྦྱོར་བ་བརྩམས་སོང་།།
གངས་ཀྱི་སུལ་བར་འཐོར་བའི་ཁྲག་ཐིགས་རེ་རེ།།
རྒྱ་སེ་དམར་བོའི་འདབ་མ་རླུང་གིས་ཁུར་འདྲ།།
ཨུཏྤལ་དཀར་བོའི་ཚལ་གྱི་ཕྱེ་ལེབ་དམར་བོ།།
གཟན་གོས་བཀླུབས་པའི་ཁྱོད་ཀྱི་རྣམ་ཤེས་ཡིན་འདྲ།།
སྙན་ངག་མཁན་གྱི་སྙུག་རྩེར་བབ་པའི་ཁ་བ།།
མེ་ཡི་དྲོད་ཀྱིས་བཞུས་པའི་ཆུ་རྡུལ་གྲངས་མེད།།
སེམས་ཀྱི་དར་ཆ་བརླན་པའི་ཟུངས་ཁྲག་དྲོན་མོ།།
དེབ་ཐེར་དམར་བོའི་གསེང་གི་ཡིག་འབྲུ་རེ་རེ།།
དབྱངས་གསལ་གཉིས་ཀྱི་འཕྲོད་སྦྱོར་བར་ན་བཞུར་བའི།།
སྲོག་གི་དབྱངས་རྟ་དམར་བོའི་འགྱུར་ཁུགས་འདི་ཉིད།།
ནམ་མཁའི་དབྱིངས་ནས་བརྡོལ་བའི་ཆུ་རིས་ཡིན་ལ།།
གངས་རི་ཞུན་མར་བཞུས་པའི་ཉིང་བཅུད་ཡིན་ནོ།།
བལྟས་པས་མི་མཐོང་སེམས་ཀྱི་སྣང་བ་ཙམ་ཞིག། 
བཙལ་ནས་རྙེད་མེད་རྨི་ལམ་སྒྱུ་མའི་ཆོ་འཕྲུལ།། 
བསྒོམས་པས་མི་འགྲུབ་རང་བཞིན་དམིགས་སུ་མ་མཆིས།། 
དཔྱད་ནས་རྫོགས་མཐའ་མེད་པའི་ལས་འདི་ཅི་ཡིན།།
རིགས་ཀྱི་བུ་དག་འདི་ནས་ཕར་ལ་གཟིགས་ཤིག།
སེམས་ཀྱི་འདྲེན་བྱེད་སྤྱད་དེ་ནན་གྱིས་གཟིགས་ཤིག།
མཐའ་དབུས་གཟུང་དུ་མེད་པའི་མཁའ་རུ་གཟིགས་ཤིག།
རྒྱ་ཆད་ཕྱོགས་ལྷུང་བྲལ་བའི་དབྱིངས་སུ་གཟིགས་ཤིག།
ཐོག་རེག་བྲལ་པའི་དབྱིངས་ཀྱི་ནམ་མཁའ་འདི་བཞིན།། 
རྒྱ་ཆད་ཕྱོགས་ལྷུང་བྲལ་བའི་སེམས་ཤིག་ཡོད་ན།། 
འདོད་ཡོན་བསླུ་བྲིད་སྐར་ཚོགས་བཞིན་དུ་འཐབས་ཀྱང་།། 
ཐབས་ཤེས་ཉི་ཟླའི་བགྲོད་ལམ་འགོག་པར་མི་ནུས།། 
རིགས་ཀྱི་བུ་མོས་རྣ་བ་བླགས་ནས་ཉོན་ཅིག།
སེམས་ཀྱི་གཏིང་ན་དཀྲོལ་བའི་རོལ་མོར་ཉོན་ཅིག།
ཟུངས་ཁྲག་ལྷོག་ལྷོག་གདུ་བའི་དབྱངས་ལ་ཉོན་ཅིག།
སྙིང་ཆུང་འཕར་ལྡིང་བྱེད་པའི་སྒྲ་ལ་ཉོན་ཅིག།
བླ་དང་སྲོག་གིས་བྲིས་པའི་སྙན་ངག་འདི་བཞིན།།
བྱམས་བརྩེའི་བདུད་རྩིའི་རྒྱུན་ལ་འཛད་པ་མེད་ན།།
དུས་ཀྱི་འགྱུར་བ་ནད་ཡམས་བཞིན་དུ་བསླེབས་ཀྱང་།།
རྡོ་རྗེའི་སེམས་ཀྱི་མདུད་པ་བཤིག་ཐབས་མེད་དོ།།
སྣང་བའི་ན་བུན་སྟུག་པོ་ཕར་ལ་བསལ་ཏེ།།
ཚུལ་འཆོས་ཡོལ་བ་ཟུར་ལ་དེད་ནས་ལྟོས་དང་།།
ཕྱི་ནང་གསལ་བའི་སེམས་ཀྱི་དཀར་ཡོལ་ནང་དུ།།
བདུད་རྩི་ལྟ་བའི་སྙན་ངག་འཁྱིལ་ནས་ཡོད་དོ།།
རླུང་གི་གཤོག་པ་ཐོགས་པའི་དྲན་ཤེས་འདི་ལ།། 
ལུས་ཀྱི་ལྕགས་རི་བརྒལ་བའི་རང་དབང་ལྡན་མོད།། 
སེམས་ཀྱི་སྣང་བར་མཐའ་དབུས་སྟེང་འོག་མེད་ན།། 
བེམ་རིག་བྲལ་ཀྱང་དབྱིངས་རིག་གཅིག་ཏུ་བསྡུ་ཐུབ།།
བདེན་པའི་ལམ་ཆེན་དེད་ནས་མདུན་དུ་བསྐྱོད་ན།།
འཚེ་མེད་ཞི་བའི་ནགས་ཀློང་ཡངས་པོ་མཐོང་ཐུབ།།
ལྗང་མདོག་འཚེར་བའི་བྱང་ཆུབ་ཤིང་དྲུང་དེ་ན།།
ཤྰཀྱའི་དགེ་སྦྱོང་ཞིག་གིས་ཁྱོད་ལ་སྒུག་ཡོད།།
གཉིས་མེད་མཐའ་བྲལ་ལྟ་བ་དབུ་མའི་ལམ་དུ།། 
བདག་མེད་གནས་ལུགས་སྒོམ་ལ་ངལ་གསོ་ཐོབ་ཅིང་།། 
འཛིན་མེད་རྣལ་འབྱོར་སྤྱོད་པའི་དྲང་སྲོང་ཇི་བཞིན།། 
གཞི་མེད་འཁོར་བའི་ཆོས་ལ་ངེས་པ་རྙེད་འདུག། 
ཐུན་གསུམ་རྨི་ལམ་ཞིང་གི་མཛེས་པའི་འཇིག་རྟེན།། 
ལན་གཅིག་མཐོང་བའི་ངོ་མཚར་འཕྲུལ་སྣང་དེ་ཡང་།། 
སྒྱུ་མའི་ཏིང་འཛིན་རྫོགས་པའི་རྐྱེན་དུ་འགྲོ་ན།། 
ཉོན་མོངས་ལམ་དུ་འཁྱེར་བའི་རྒྱུ་ཞིག་བསྒྲུབ་འདོད།། 
ཟག་བཅས་ཟག་མེད་དབྱིངས་སྡུད་འཕྲུལ་ལ་མཁས་པའི།། 
སྣང་སྲིད་ཆམ་ལ་འབེབས་པའི་མཐུ་སྟོབས་མེད་ན།། 
སྡུག་བསྔལ་བདེ་བའི་ལམ་དུ་འཁྱེར་ནུས་མིན་ལ།། 
བདེ་བ་སྟོང་བའི་ངོ་བོར་བསྒྱུར་དུ་མེད་དོ།།
ངོ་བོ་སྟོང་ལ་རང་བཞིན་གསལ་བའི་གཤིས་ལུགས།། 
རྣམ་པ་འགག་མེད་ཅིར་ཡང་འཆར་བ་བདེན་ན།། 
གདོད་མའི་འོད་གསལ་སེམས་ཀྱི་མེ་ལོང་ངོས་སུ།། 
གློ་བུར་དྲི་མས་གོས་པ་ཅིའི་ཕྱིར་མི་བསལ།།
 
 
སྟོང་བའི་ཐིག་ལེ།
 
 
འདྲེན་བྱེད་ལྷག་མ་ཞིག་གིས་བལྟས་ན་འཇིག་རྟེན་འདི་ཉིད་ལེབ་ལེབ་བམ།།
ཟླུམ་པོ་དང་ནི་ཟུར་གསུམ་ལ་སོགས་དབྱིབས་ནི་ངེས་མེད་སྣ་ཚོགས་སྣང་།།
མཚམས་རེར་ཤིན་ཏུ་རྒྱ་ཆེར་མཐོང་ལ་ལན་རེར་ཆུང་ཆུང་ལག་མཐིལ་ཙམ།།
ལྟ་ཚུལ་མི་གཅིག་མཐོང་ལུགས་དེ་ཡང་ཚད་མེད་དུ་མའི་ངོ་བོར་གྲུབ།།
དེས་ན་འདི་ཞེས་སྡོམ་ཚིག་འགོད་པ་ངལ་བའི་རྒྱུ་ལས་མ་འདས་ཀྱང་།།
སྐྱེ་བོ་ཁ་ཅིག་གནའ་ནས་ད་བར་འབད་པ་ཆེན་པོས་འདི་ལ་འཇུག།
 
གོ་ལ་འདི་ཉིད་ལག་ཏུ་བླངས་ཏེ་ཟུར་ནས་བལྟས་ན་སྙིང་རྗེ་རྗེ།།
ནམ་མཐའ་འདི་ཉིད་ཐོད་ལ་བླངས་ཏེ་གྱེན་དུ་བལྟས་ན་རྒྱ་ཆུང་ཆུང་།།
རྒྱ་མཚོ་འདི་ཉིད་སྙིམ་པར་བཅུས་ཏེ་ཧུབ་ཀྱིས་འཐུང་ན་ཆུ་ཛར་ཛར།།
འཁོར་བ་འདི་ཡི་གཏིང་དུ་བསློགས་ཏེ་ཤུགས་ཀྱིས་དཀྲུགས་ན་དྭངས་ཤག་ཤག།
དངོས་པོའི་གཤིས་ལ་ཉེ་བར་བཅར་ན་འཇིག་རྟེན་འདི་ཉིད་ཕར་ལ་ཞོག།
དག་ཞིང་དེར་ཡང་མཛེས་བཙོག་ཟེར་བའི་མིང་དང་ཐ་སྙད་དག་གིས་སྟོངས།།
 
བསམ་བློ་གཞན་ཞིག་ཆེད་དུ་བཏང་ན་འཚོ་གནས་འདི་ཡི་སྙིང་བོ་ནི།།
གནས་སྐབས་དང་ནི་མཐར་ཐུག་གཉིས་ཀྱི་བདེ་སྡུག་གང་ཡིན་ཐག་གཅོད་དཀའ།།
མཚམས་རེར་མདུན་གྱི་འདོད་ཡོན་ཙམ་གྱིས་རེ་བ་ཡོད་ཚད་ཚིམས་སྣང་སྟེར།།
ལན་རེར་གཏན་གྱི་བདེ་བའི་ཆེད་དུ་ལུས་དང་སྲོག་ཀྱང་ཕངས་མེད་གཏོང་།།
དོན་དམ་མི་ཚེའི་སྙིང་བོ་ངོ་མ་ཅི་ཡིན་གང་བདེན་མ་ཤེས་པས།།
ལྷ་ཆོས་དང་ནི་མི་ཆོས་བརྩད་དེ་འདི་ཕྱི་གཉིས་ཀྱི་བར་ན་ལུས།།
 
ཚོར་བ་དྲུག་པ་ཞིག་གིས་མྱང་ན་འཇམ་མཉེན་ཟེར་བའི་རེག་བྱ་ཞིག།
འཇིག་རྟེན་འདི་ན་གཏན་ནས་མེད་ཅིང་དག་ཞིང་སོགས་ནའང་གཞར་ནས་མེད།།
ཐ་ན་མཛའ་མོའི་ནུ་འབུར་ཟུང་ཡང་རྡོ་རྒན་རྩུབ་མོ་གཉིས་དང་མཚུངས།།
ཤ་ཡིས་གང་བའི་མཚན་མ་དེ་ཉིད་ཐར་ཐབས་བྲལ་བའི་གཅོང་རོང་ཞིག།
ཡིན་ཡང་འདི་ལ་འབྲལ་ཐབས་དཀའ་བའི་ནད་རྙིང་གང་དེར་དྲག་སྐྱེད་མེད།།
རང་མགོ་རང་གིས་ཤེས་བཞིན་གཡོགས་ཏེ་འདོམས་དང་བྲང་ཤ་འདི་ལ་གླན།།
 
མཛའ་མོའི་ལང་ཚོ་ཇི་འདྲ་མཛེས་ཀྱང་འཇའ་ཡི་བུ་མོའི་གཟུགས་ཀྱི་ཟླ།།
ཁོ་མོའི་ཞལ་རས་ཇི་ལྟར་དཀར་ཡང་ཆུ་ཁར་གཡེང་བའི་ཟླ་བ་བཞིན།།
སྙན་སྙན་ལྟ་བུའི་སྐད་ངག་དེ་ཡང་དོན་ལ་མི་མགོ་སྐོར་བྱེད་ཙམ།།
དུངས་དུངས་འདྲ་བའི་བརྩེ་བ་དེ་ཡང་གྱང་ཁའི་རྩྭ་བཞིན་ཕྱོགས་མེད་གཡོ།།
ཡུན་དུ་འགྲོགས་ཤིང་མཉམ་དུ་བསྡད་ན་རང་གཟུགས་ངོ་མ་ལྷང་ལ་འབུད།།
ཞིབ་ཏུ་བརྟག་ཅིང་རྣམ་པར་འཐག་ན་རྡོ་རྗེ་ཕ་ལམ་གཅིག་གཉིས་ལྷག།
 
ཕར་ལ་བློ་ཕུགས་ཡོངས་སུ་གཏད་ཀྱང་ཚུར་ལ་ཡིད་ཆེས་དེ་ཙམ་མེད།།
ཕན་པའི་སེམས་ངོ་ཅི་མང་བསྟན་ཀྱང་སྣང་དོགས་དེ་ཙམ་མི་བྱེད་ཅིང་།།
དངོས་ཤུགས་གཉིས་ནས་ཅི་ཙམ་སྐྱོར་ཡང་དྲིན་ལན་ལོག་འཇལ་ཁོ་ན་ཡིས།།
མི་སེམས་དམར་བོ་འཁྱག་ཏུ་འཇུག་པའི་གྲོགས་ཀྱི་ཚོགས་ཤིག་མཐའ་རུ་འཛོམས།།
སྒྱུ་མའི་མདུད་པ་རང་སར་ཞིག་སྟེ་རེ་བའི་ཕྲེང་བ་ས་རུ་འཐོར།།
དཀའ་ཞིང་སླ་བའི་འདུ་འབྲལ་ཆོས་ཉིད་དམར་ཁྲིད་བྱེད་ལ་ཁྱོད་ཉིད་མཁས།།
 
དཀའ་བས་བསགས་ཀྱང་འཛད་དུ་སླ་བའི་རྒྱུ་ནོར་འདི་ཡང་ཟིལ་བའི་དཔེ།།
འབད་པས་བསྒྲུབས་ཏེ་ཧམ་པས་བླངས་པའི་ཐོབ་དང་གོ་ས་དོན་གྱིས་སྟོངས།།
གཅེས་པར་བསྐྱངས་པའི་ལུས་རྟེན་འདི་ཡང་ནམ་ཞིག་བྱ་ལ་གཡེང་དགོས་ན།།
དགའ་སྐྱོ་ཆགས་སྡང་ཁོང་ནས་འཁྲུགས་པའི་སེམས་ཀྱི་འཕྲོ་འདུ་རེ་ཞིག་འཇགས།།
འདོད་པའི་ཁམས་ཀྱི་ལོངས་སྤྱོད་མཐའ་དག་མྱོང་གིན་མྱོང་གིན་བྲོ་བ་འཆོལ།།
མདང་གི་རྨི་ལམ་སྐྱིད་སྐྱིད་འདྲ་ཡང་དོན་སྙིང་ཡོད་མེད་སད་ན་ཤེས།།
 
སྐྱེ་འཆི་དང་ནི་བདེ་སྡུག་ལ་སོགས་དགའ་ཞིང་སྐྲག་པའི་བྱ་བ་རྣམས།།
དོན་ལ་སྔ་ཕྱིའི་གོ་རིམ་ཞིག་ལས་ངེས་པར་བརྒྱུད་སའི་ལམ་ཙམ་དང་།།
བདེན་རྫུན་དང་ནི་མཛེས་བཙོག་ལ་སོགས་ལེགས་ཉེས་འབྱེད་པར་འཁྲུལ་བ་རྣམས།།
དོན་དམ་གང་ཞིག་ཚད་མར་གྲུབ་ཚུལ་དབུ་མའི་མེ་ལོང་ནང་དུ་གསལ།།
ཉེ་བར་བཏུད་དེ་ཞིབ་ཏུ་བལྟས་ན་བདག་ཅེས་བྱ་བ་རྙེད་དུ་མེད།།
འོན་ཀྱང་འདི་ནས་འཕྲེད་དུ་ལྟོས་དང་ངོ་མཚར་ལྟད་མོ་འབུམ་དུ་མཐོང་།།
 
མུན་པས་བསྩལ་བའི་འདྲེན་བྱེད་ནག་པོས་མཚན་སྨག་ཀློང་ནས་གཟུགས་ཤིག་མཐོང་།།
དེ་ནི་ཁྱོད་ཀྱི་ཕྱི་ཤུན་ཙམ་ལས་དོན་གྱི་ཁྱོད་ཉིད་ག་ལ་ཡིན།།
དཀར་འོད་མཐོང་བའི་མིག་ཟུང་དེ་ཡང་ཁ་བའི་མདངས་ཀྱིས་ཡོངས་སུ་བསྲེགས།།
དེས་ན་སེམས་ཀྱི་མཐོང་བྱེད་སྤྱད་ནས་ཁྱོད་དང་ཁྱོད་ཀྱི་གསང་གནས་འཚོལ།།
ཁྱོད་ནི་དོན་དམ་རྒྱང་ན་མེད་ཅིང་ཐག་ཉེ་ཞིག་ན་ཡོད་པ་མིན།།
ཁྱོད་ནི་གཞན་གྱི་ས་ན་མེད་ཅིང་ང་ཡི་གམ་དུ་དེ་བས་མེད།།
 
སྲིད་པའི་ཁྱོན་ཀུན་ཧྲིལ་གྱིས་བཙལ་ཡང་ཁྱོད་ཀྱི་ཆ་ཙམ་མཐོང་མི་སྲིད།།
མེ་ལོང་འདི་ཡི་ནང་དུ་བལྟས་ན་ཁྱོད་ཀྱི་སྣང་བརྙན་ཡོངས་སུ་མཐོང་།།
དེའི་ཕྱིར་ཁྱོད་ཉིད་འཚོལ་བའི་ངལ་བ་གཞན་ཞིག་བསྟེན་དགོས་ཡོད་མེད་དེ།།
སུ་ལའང་འདྲི་དགོས་གཞར་ནས་མེད་དོ་འདི་ནས་འཕྲེད་དུ་ལྟོས་དང་གསལ།།
འཁོར་འདས་ཐམས་ཅད་བདག་ཏུ་མེད་པའི་ལྟ་བ་གང་ཞིག་སྒོམ་བྱས་ཏེ།། 
དབྱིངས་དང་རིག་པ་རོ་གཅིག་གྱུར་ཚེ་ཁྱོད་ཀྱང་སྟོང་བའི་ཐིག་ལེ་ཞིག།
 
 
དབྱངས་ཀྱི་ཆོ་ག
 
 
གདོད་མའི་གཤིས་སུ་སྨིན་པའི་འོད་གསལ་གྱི།། 
ཕྱི་ནང་རྗེན་པར་མཐོང་བའི་གནས་ལུགས་ལ།། 
སྟོང་ཉིད་འཕྲུལ་གྱི་ཟློས་གར་སྒྱུར་མཛད་པའི།། 
རང་བྱུང་བདེན་པའི་ལྷ་ཁྱེད་གང་དུ་བཞུགས།། 
དབུགས་ཀྱི་རྒྱུ་བ་དུས་ཚོད་ཀློང་དུ་རྒས།།  
སེམས་ཀྱི་རང་བཞིན་ཕྱི་རོལ་གཟུགས་ཀྱིས་བསླད།། 
སྒྱུ་ལུས་འབྱུང་བཞིར་ཐིམ་པའི་ཞེན་ཆགས་ཁྲོད།།
གཅེས་པའི་སྲོག་གིས་ཁྱོད་ལ་མཆོད་སྦྱིན་བྱེད།།
ལོ་ཟླ་ཆུ་རུ་བཞུར་བའི་ཟློས་གར་ཁྲོད།།
འཁོར་བའི་དེ་ཉིད་རྟོགས་པའི་བརྡ་ཐབས་སུ།།
ཆོས་ཉིད་བདེན་པ་གྱེར་བའི་རྐང་གླིང་འདི།།
སྣང་སྲིད་ལྷ་འདྲེ་དཀྲོག་པའི་གཤེད་དུ་འབུད།། 
གང་ཞིག་བདེན་པར་གྲུབ་དང་མ་གྲུབ་པའི།།
སྣ་ཚོགས་དེ་ཉིད་རྗེན་པར་གསལ་བའི་ལམ།།
སོ་སྐྱེ་རྣམས་ཀྱི་བློ་ལས་ཉེར་འགོངས་པའི།།
སྟོང་ཉིད་རྨི་ལམ་འདི་ཡི་ཕ་མཐའ་གང་།། 
ལོ་ཟླའི་ངོ་གདོང་ཁྲག་དང་མཆི་མས་བརླན།། 
ཤེལ་གྱི་འཇིག་རྟེན་རྡོ་ཡི་ཆར་བས་བརླགས།། 
བར་དོའི་ཀློང་ན་འཁྱམས་པའི་རྣམ་ཤེས་འདིས།། 
རྟེན་འབྱུང་འོད་ཀྱི་ཁམས་ལ་རེ་ལྟོས་འཆའ།། 
ཆོས་ཀུན་བརྟེན་ནས་བྱུང་བའི་བརྡ་ཐབས་སུ།། 
ཆགས་པའི་འཁུན་སྒྲ་མི་ཡི་ཡུལ་ནས་གྲགས།། 
ཁུ་ཁྲག་ལྷན་དུ་འཛག་པའི་སྒྱུ་འཕྲུལ་གྱིས།། 
མངལ་གྱི་བཙོན་ཁང་འགྲིམ་པའི་ཆོ་ག་བྱས།། 
ཐབས་ཤེས་ཟུང་དུ་འཇུག་པའི་རོལ་རྩེད་ཀྱིས།། 
རིག་པའི་ཁྱེ་འུ་བསྐྲུན་པའི་ཉེར་ལེན་དུ།། 
ཤ་དང་ཁྲག་གི་བུ་ལོན་ལྕི་མོ་ཞིག། 
རུས་པའི་འཕྲུལ་འཁོར་འདི་ཡི་གྲོགས་སུ་སྦྲན།། 
སྒྲིབ་གཉིས་བག་ཆགས་རྡུལ་ཙམ་མ་གོས་པའི།། 
རང་བཞིན་འོད་དུ་གསལ་བའི་གཤིས་ལུགས་ལ།། 
གཡུང་དྲུང་སྲོག་གི་རྨུ་ཐག་རིང་མོ་འདི།། 
བརྩེ་ཆེན་ཕྱག་རྒྱའི་གར་གྱིས་ཉེ་བར་བྲེས།། 
འཁོར་བའི་གངས་ཐང་འགྲིམ་པའི་ས་མཁན་དུ།། 
བདག་གི་ཡབ་ཆེན་ཚངས་པའི་ཟོལ་གྱིས་བསླེབས།། 
བརྩེ་བའི་ཕྱག་འཇལ་ཐེངས་མང་རག་པ་ཡིས།། 
སྙིང་ལ་མེ་དྲོད་སྒོམ་པའི་ཏིང་འཛིན་བསྩལ།། 
བདུད་རྩིས་གཏམས་པའི་མ་ཡི་ནུ་བུམ་ཟུང་།། 
ལྟོགས་དང་སྐོམ་པའི་དཔྱིད་དུ་ལྡེམ་པ་ན།། 
དངང་སྐྲག་སློང་བའི་རྨི་ལམ་སྣ་ཚོགས་ཀྱང་།། 
ཅང་མེད་སྟོང་བ་ཆེན་པོའི་དབྱིངས་སུ་ཐིམ།། 
འབྱུང་བཞིའི་སྡེབ་སྦྱོར་འཁྲུགས་པའི་ཡོ་ལང་གིས།། 
དབང་བོའི་སྒོ་རྣམས་སྐད་ཅིག་ཁེགས་པར་གྱུར།། 
རྩ་རླུང་འཕྲུལ་ལ་བྱང་བའི་ཨེམ་རྗེ་ཡིས།། 
བདེན་པའི་དབུགས་དབྱུང་བྱེད་ལ་རང་དབང་བྱིན།། 
ལུས་ཀྱི་རེག་བྱ་ཕྱི་རོལ་རྐྱེན་ལ་བཏགས།། 
ངག་གི་སྒོ་མོ་རང་བྱུང་དབྱངས་ཀྱིས་ཕྱེས།། 
ཡིད་ཀྱི་སྣང་བ་འཆར་ཡན་རོལ་རྩེད་དེ།། 
གསང་བ་གསུམ་གྱི་ཆོས་ཉིད་རང་སར་གྲོལ།།
སྟེང་འོག་མཐའ་དབུས་མེད་པའི་འཇའ་ཡི་འོད།། 
རང་བྱུང་ནམ་མཁའི་དབྱིངས་སུ་གསལ་བ་ན།། 
སྒྲིབ་བྲལ་རྗེན་པར་ཕྱུང་བའི་བེམ་པོའི་ལུས།། 
བདུད་རྩིའི་ཟིལ་བ་དག་དང་ལྷན་ཅིག་འདར།། 
དབྱངས་ཀྱི་ཆར་རྡུལ་བསགས་པའི་མཚོ་ཀློང་དུ།། 
ཚིག་གི་མེ་ཏོག་འཛུམ་པའི་རླབས་ཀྱི་རྩེར།། 
ཤེས་རབ་ལྷ་མོ་གར་དུ་རོལ་བའི་ཚེ།། 
ངག་གི་སྒྲིབ་པ་ཞི་བའི་དབྱིངས་སུ་དག། 	
དུས་ཀྱི་དྲོད་གྲང་འཐབ་པའི་འགྱུར་བ་ལས།། 
འཆར་ཡན་སྤྲིན་ཕུང་རྒྱུ་སའི་ཡིད་ཀྱི་མཁར།། 
མི་གཙང་རྡུལ་དང་དྲི་མས་སྦགས་པ་ན།། 
ཁམས་ཀྱི་ཟླ་བ་འོ་མར་ཞུ་བ་ཡི།། 
རོ་བརྒྱའི་བཅུད་ཀྱི་བསང་གཏོར་ཐེངས་ཤིག་གིས།། 
ཉེས་པའི་སྐྱོན་དག་མཐོལ་ཞིང་བཤགས་བྱས་ནས།། 
བདག་འཛིན་འཁྲི་བ་ཆོད་པའི་མཚན་མ་རུ།། 
རྒྱུ་སྐར་དག་ཀྱང་སྟོང་བའི་དབྱིངས་སུ་བྲོས།། 
ལང་ཚོའི་དཔལ་གྱིས་སྙེམས་པའི་རྣམ་དཔྱོད་ལ།། 
ཚེ་རབས་སྔོན་མའི་བག་ཆགས་སླར་སད་དེ།། 
སྐྱེ་བ་འདི་ཡི་ལམ་དག་གསལ་བྱས་པས།། 
རིག་པའི་ཐང་ཆེན་བརྒལ་ལ་ངལ་མ་གྱུར།། 
རྨི་ལམ་ཞིང་དུ་ཁ་བའི་མེ་ཏོག་བཞད།། 
འདབ་མ་རེ་རེ་སྙིམ་པའི་མཐིལ་དུ་བབས།། 
སྨྲ་བསམ་བརྗོད་དུ་མེད་པའི་བདེ་ཚོར་ཁྲོད།། 
གངས་ཀྱི་ལྷ་མོའི་འཇོ་སྒེག་ལོངས་སུ་སྤྱད།། 
ཅང་མེད་སེམས་ཀྱི་བུ་ཆུང་དབུལ་བོ་འདིར།། 
སྲིད་པའི་ལོངས་སྤྱོད་རྫོགས་པར་བསྙད་བཏགས་ནས།། 
སྤྲང་བོའི་འཁོར་ཚོགས་མཐའ་རུ་རུབ་བྱས་པས།། 
དབྱངས་ཀྱི་རྒྱལ་སྲིད་སྐྱོང་ལ་ངེས་པ་རྙེད།། 
བྱེད་པོས་མ་བསྐྲུན་སྒྱུ་མའི་ཆོས་རྣམས་ཀྱི།། 
མཛེས་བཙོག་ངོ་བོ་དབྱེར་མེད་བདེ་སྟོང་དུ།། 
སྒོམ་པའི་ལས་རུང་སེམས་ཀྱི་རོལ་རྩེད་ལ།། 
རྨོངས་པའི་བུ་དག་རྟག་ཏུ་ཀྱལ་ཀ་བྱེད།། 
འཁོར་བའི་དུས་ཚིགས་དགུན་གྱི་འཁྱག་ལ་འབྱར།། 
འགྲུལ་བཞུད་ལམ་སྣེ་བྱང་ཐང་སྐྱ་བོར་ཟུག། 
མཚམས་དང་མཚམས་སུ་ལྡང་བའི་རླུང་དམར་འདིས།། 
སྙིང་གི་གསེར་ཁྲིར་ས་རྡུལ་འཐབ་སྟེ་གཙེས།། 
འཕྲུལ་གྱི་ཞགས་པ་སྐེ་རུ་ལྷུང་བ་ན།། 
བདེན་དོན་སྨྲ་བའི་ཞལ་ལྕེ་རལ་བར་གྱུར།། 
རི་ཆེན་སྒུལ་བའི་འཕག་འཚག་རེ་རེ་ཡིས།། 
མུན་པའི་བཙན་རྫོང་གཞོམ་ལ་ཉེ་བར་བརྩོན།། 
འདོད་པའི་དཔལ་གྱིས་སྒེག་པའི་མེ་ཏོག་ལ།། 
ལྷ་ཡི་བུ་མོའི་བརྩེ་བ་སྲོག་ཏུ་སྦྲུམ།། 
མངོན་མཐོའི་མྱོས་བུམ་སྲ་ཞིང་མཁྲེགས་གྱུར་ནས།། 
མཉེས་པའི་རྔུལ་ཆུ་བདུད་རྩིའི་ཆར་དུ་འབེབས།། 
དེ་འཐུང་ལྗགས་ཀྱི་སྲེད་ལྡན་གཡོ་བའི་གར།། 
འདོད་པའི་ཁམས་སུ་གློག་ཞགས་བཞིན་དུ་འཁྱུག། 
སྐད་ཅིག་བདེ་བ་ཐོབ་པའི་ཆོ་འཕྲུལ་རྣམས།། 
སྟོང་ཉིད་རྟོག་པའི་ཐབས་སུ་མངོན་སུམ་སྣང་།། 
དཀའ་བས་བསགས་པའི་ནོར་གྱི་ཕུང་བོ་ཉིད།། 
རྔུལ་ཆུའི་མུ་ཏིག་ཟོལ་གྱིས་ས་རུ་ཟགས།། 
དབུལ་ཕོངས་འཚོ་བ་འདི་ཡི་ཕ་རོལ་ན།། 
དངུལ་ལོར་འབུ་སྲིན་བཞིན་དུ་འགུལ་བ་མཐོང་།། 
དེ་ཚེ་སྙིང་ལ་བརྣག་པའི་གླུ་སྐད་ཀྱིས།། 
མུན་པའི་གཅོང་རོང་འདི་ཡི་ཕ་མཐའ་རྙེད།། 
ནོར་གྱི་བུ་མོའི་འགྲམ་ཆང་མ་རག་པའི།། 
སེམས་ཀྱི་མེ་ཏོག་འོད་གསལ་དབྱིངས་སུ་འདར།། 
འཇིག་རྟེན་འདི་ཡི་ཕྱི་ནང་བཀླགས་པའི་མཐར།། 
སེམས་ཀྱི་བུ་མོ་སྨད་འཚོང་བྱེད་མཐོང་ནས།། 
གྲོགས་ཀྱི་སྙིང་ལ་ཚིག་གི་མདའ་འཕངས་ཏེ།། 
གཏན་བདེའི་རྒྱལ་ས་བསྙེག་པའི་སྦྱོར་བ་བརྩམས།། 
མི་ཡི་སྲིད་པ་འགྲིམས་པའི་བརྡ་ཐབས་སུ།། 
རྐང་རྗེས་རེ་རེ་བྱང་ཐང་སྟེང་དུ་ཕབ།། 
དངོས་པོའི་གཤིས་སུ་སྨིན་པའི་ཆོས་ཉིད་ཀྱིས།། 
གསེར་གྱི་བཀྲག་མདངས་དམིགས་མེད་དབྱིངས་སུ་ཐིམ།། 
མེ་ཏོག་འདབ་མར་དུས་ཀྱི་མཚོན་ཆས་རྒོལ།། 
གཅེས་པའི་ལང་ཚོ་མི་སྡུག་ཉམས་ཀྱིས་བསླད།། 
རྒས་པའི་ནད་ཡམས་ཐོལ་གྱིས་བསླེབས་པ་འདིས།། 
འཆི་བའི་བཙན་ས་འཛིན་ལ་མྱུར་བར་བསྐུལ།། 
ངུ་སྐད་གཅིག་གིས་ལྷ་ཡི་རྨི་ལམ་དཀྲོགས།། 
འཕག་འཚག་ཙམ་གྱིས་དམྱལ་བའི་བཙོན་ར་བསྒུལ།། 
འདོད་པའི་ཁམས་ཀྱི་གར་སྟེགས་རེ་རེ་བཞིན།། 
སྒྱུ་མའི་རྐང་བྲོ་བརྡུངས་ཏེ་འཇིག་པར་བྱས།། 
 
 
ཤེས་པའི་རོལ་རྩེད།
 
 
ཇི་སྲིད་ཕུང་བོ་མ་འཇིག་པ།། 
 དེ་སྲིད་རྣམ་རྟོག་མཐའ་མེད་པས།། 
 ཤེས་རབ་འཕྲུལ་གྱི་ཡོ་ལང་གིས།། 
 སྟོང་བའི་ཁམས་ལའང་ཅོ་འདྲི་བྱེད།། 
 སྣང་ཞིང་སྟོང་ལ་མ་ངེས་ཤིང་།། 
 སྨྲ་བསམ་བརྗོད་དུ་མེད་པ་ཡི།། 
 ཆོས་རྣམས་སྒྱུ་མའི་རོལ་གར་བཞིན།། 
 བརྟག་ཅིང་དཔག་པའི་ཡུལ་ལས་འདས།། 
 མཐའ་བཞི་ཡོད་མེད་སྤྲོས་པ་བརྒྱད།། 
 བདེན་རྫུན་སྣང་སྟོང་མངོན་ལྐོག་སོགས།། 
 ཚད་མས་བཞེངས་པའི་མཁའ་དབྱིངས་སུ།། 
 འཇའ་དང་འོད་ཀྱི་དྲ་བར་འཐབ།། 
 སྨིག་སྒྱུ་ཆུ་རུ་བཞུར་བ་ནི།། 
 རང་བྱུང་ཁམས་ཀྱི་རོལ་མོ་སྟེ།། 
 རྨི་ལམ་ཁྲོད་ཀྱི་བྱང་ཐང་ཡང་།། 
 སྙན་ངག་བཞིན་དུ་བརླན་ཞིང་གཤེར།། 
 གདོད་ནས་ཚོད་འཛིན་མེད་པ་ཡི།། 
 དུས་ཀྱི་འཁོར་ལོ་འདི་ཡོད་པས།། 
 སྐད་ཅིག་མ་དང་ཆ་ཤས་རེར།། 
 ཁྱོད་ནི་ཉིན་མཚན་བཞིན་དུ་སྣང་།། 
 སྣང་ཞིང་སྟོང་ལ་མ་ངེས་པའི།། 
 འཇའ་ཡི་བུ་མོའི་སྤྲུལ་སྒྱུར་གྱིས།། 
 བདག་གི་རྟོག་པའི་དབྱིངས་སུ་ནི།། 
 བདེན་རྫུན་རོལ་རྩེད་ཅི་ཡང་འཁྲབ།། 
 ཐབས་དང་ཤེས་པའི་འཕྲོད་སྦྱོར་གྱིས།། 
 ཡོད་མེད་གཉིས་སུ་ཕྱེས་པ་བཞིན།། 
 དོན་དམ་དང་ནི་ཀུན་རྫོབ་ཀྱི།། 
 བདེན་པའང་ཉིན་མཚན་བཞིན་དུ་སྣང་།། 
 འོད་གསལ་སེམས་ཀྱི་རང་བཞིན་ལ།། 
 ངེས་པ་རྙེད་པའི་སྐབས་དག་ཏུ།། 
 གདོད་ནས་གོམས་པའི་བག་ཆགས་འདི།། 
 མུན་པའི་བཙོན་དུ་ཚུད་ལ་དོགས།། 
 ཤོག་བུའི་ངོས་ཀྱི་ཐ་སྙད་དག། 
 ཆུ་དང་འཕྲད་པས་མ་འཇིགས་ཀྱང་།། 
 མེ་ལོང་ངོས་སུ་འགུལ་བའི་གཟུགས།། 
 རླུང་བུ་ཡིས་ཀྱང་བསུབ་ལ་རེམ།། 
 ནད་དང་དུག་གིས་ཟིན་པའི་ལུས།། 
 འབྱུང་བཞིའི་ཁམས་དང་འཕྲད་པ་ལས།། 
 དྭངས་ཤིང་གཙང་བའི་ནམ་མཁའ་ཡང་།། 
 རྟག་པའི་དམ་ཚིག་ཉིད་དང་འགལ།། 
 དྲག་པོའི་ལས་དང་ཞི་བའི་ཉམས།། 
 བསྟོད་པའི་དབྱངས་དང་དམོད་མོའི་སྒྲ།། 
 ཞགས་པའི་ཚུལ་གྱིས་འཕངས་པ་ན།། 
 ཁྱོད་ཀྱི་རྣམ་ཤེས་དམ་དུ་ཟིན།། 
 ཉིན་དང་མཚན་གྱི་གོ་རིམ་འཆོལ།། 
 དུས་ཚོད་དག་ཀྱང་འཁོར་མཚམས་བཞག། 
 ས་ཆུ་མེ་རླུང་སོགས་ཀྱིས་ནི།། 
 བདག་གི་སྲོག་ལ་ཉེ་བར་རྒོལ།། 
 གང་ཞིག་འཁོར་བའི་ནགས་ཀློང་དུ།། 
 གར་གྱིས་འཚོ་བའི་སྤྲེ་འུའི་ཚོགས།། 
 ནམ་ཞིག་མི་རུ་འགྱུར་རོ་ཞེས།། 
 དྲང་སྲོང་བདེན་ཚིག་སྨྲ་བར་བྲེལ།། 
 ཐོག་དང་མཚོན་གྱིས་མ་གཏོར་བའི།། 
 རང་བྱུང་གདོད་མའི་ཕོ་བྲང་འདི།། 
 མིག་ཆུའི་ཐིགས་པ་གཅིག་གིས་ཀྱང་།། 
 རྨང་ནས་བསྣུབས་པ་འདི་ཅི་ཞིག། 
 འདོད་པའི་ཁམས་ཀྱི་མི་རྣམས་ནི།། 
 འདོད་ཡོན་དག་གིས་མ་ཚིམས་ཤིང་།། 
 འདོད་བརྩེ་ལས་ནི་གྲོལ་བའི་ཚེ།། 
 འདོད་ལྷའི་ཚོགས་ཀྱང་ཁོམ་པར་འགྱུར།། 
 ཨེ་མ་ངོ་མཚར་ཆེ་བ་སྟེ།། 
 ཁྱོད་ཀྱི་མཚན་མ་མེ་རུ་འབར།། 
 ཀློང་དུ་བརྡོལ་བའི་ཐིག་ལེ་ཡིས།། 
 མངལ་གྱི་དཀྱིལ་འཁོར་ཁེངས་པར་གཏམས།། 
 འདི་འདྲའི་སྒྱུ་མའི་རོལ་བ་དག། 
 མི་ཡི་བུ་མོའི་ཚོགས་ཀྱིས་ནི།། 
 ཐེངས་ཤིག་ཉམས་སུ་མྱངས་པས་ཀྱང་།། 
 བསྐལ་བ་སྟོང་གི་སྡིག་སྒྲིབ་འདག། 
 འདོད་པས་གདུང་བའི་ན་ཆུང་མ།། 
 རྨི་ལམ་ཀློང་དུ་རྩེ་དགར་གཡེང་།། 
 སྟོང་ཉིད་སྒོམ་པའི་དྲང་སྲོང་ཡང་།། 
 ལུས་ཀྱི་ཕྱག་རྒྱ་འདི་ལ་རོལ།། 
 ལྷ་མོ་གང་གི་མངལ་གྱི་ཁྲག། 
 བདུད་རྩིའི་ཟོལ་དུ་བབས་པ་ན།། 
 བྱེད་པོ་གང་གིས་མ་བསྐུལ་བའི།། 
 སྙུ་གུའི་འཕྲུལ་ལ་ངོ་མཚར་རྫོགས།། 
 སྲིད་པ་འདི་ཡི་མི་རྣམས་ནི།། 
 འདོད་པས་གདུང་ཞིང་སྨྱོས་ནས་འཆི།། 
 ཨ་ཧོ་འདི་འདྲའི་སྡུག་བསྔལ་དག། 
 དང་དུ་ལེན་པར་སུ་ཡི་རངས།། 
 དེ་ལྟར་སྒྱུ་མའི་རོལ་རྩེད་ཀྱིས།། 
 བདག་གི་རྨི་ལམ་མེ་རུ་སྦར།། 
 བར་དོར་འཁྱམས་པའི་རྣམ་ཤེས་ཀྱང་།། 
 ཐལ་བ་རླུང་གིས་ཁུར་བ་བཞིན།། 
 བདུད་རྩིའི་བསང་གཏོར་ཐེངས་ཤིག་གིས།། 
 སྟོང་བའི་དབྱིངས་ཀྱི་རྡུལ་དག་བསལ།། 
 ཁྱོད་དང་འཇའ་ཡི་རྗེས་སུ་ནི།། 
 བདག་ཉིད་བྱིས་པའི་གཟུགས་སུ་རྒྱུ།། 
 ཁྱོད་ཐུགས་དགྱེས་བྱེད་འདོད་ཡོན་གྱི།། 
 མཆོད་སྦྱིན་ཆོ་ག་མ་ལུས་པ།། 
 གར་བྱེད་ལྷ་མོ་སྟོང་ཕྲག་གིས།། 
 ཉམས་དང་འགྱུར་བས་མཚོན་པར་བྱེད།། 
 རང་བྱུང་དགའ་མའི་མྱོས་བུམ་ཟུང་།། 
 སྒྲིབ་མེད་རྗེན་པར་མཐོང་བའི་ཚེ།། 
 ཀློ་བུར་དྲི་མས་སྦག་པ་ཡི།། 
 སེམས་ཉིད་མེ་ལོང་གཟུགས་སུ་གསལ།། 
 འདོད་པའི་ཁམས་སུ་བསྙད་བཏགས་པའི།། 
 བརྟན་ཅིང་གཡོ་བའི་ཆོས་རྣམས་ཀུན།། 
 རྨི་ལམ་སྒྱུ་མའི་རོལ་བ་བཞིན།། 
 རྣམ་པར་རྟོག་པའི་འཕྲུལ་དུ་ལྟ།། 
 འདོད་པའི་ཆུ་གཏེར་བརྒྱར་བསྲུབས་ཀྱང་།། 
 དགོས་འདོད་དཔུང་འཇོམས་རྙེད་མ་གྱུར།། 
 བདུད་རྩིའི་བཏུང་བ་འདི་འཐུང་བས།། 
 སེམས་ཀྱི་སྒྲིབ་པ་རང་སར་དག། 
 དེ་བཞིན་སྐྱེ་བོ་གང་གི་སེམས།། 
 བདག་ཉིད་ལས་ནི་མ་གྲོལ་བར།། 
 བཙན་ཐབས་འཚང་རྒྱར་འབད་པ་ནི།། 
 སྒྱུ་འབྲས་བསྣོགས་པའི་གཡོ་འཕྲུལ་བཞིན།། 
 གང་ཤར་སེམས་ཀྱི་སྣང་བ་དང་།། 
 ལུས་ཀྱི་ཕྱག་རྒྱ་སྣ་ཚོགས་པ།། 
 ངག་གིས་བཟླས་པའི་ཡིག་འབྲུ་སོགས།། 
 ལྷན་ཅིག་གཞི་དབྱིངས་ཀློང་དུ་ཐིམ།། 
 ཨེ་མ་དེ་འདྲའི་ངོ་མཚར་གྱི།། 
 སྲིད་པའི་ལྟད་མོ་འདི་མཐོང་བས།། 
 དག་པའི་ཁམས་ཀྱི་ལྷ་རྣམས་ཀྱང་།། 
 བདུད་རྩིའི་ཆར་བ་འབེབས་ལ་རེམ།། 
 ཁྱོད་ཀྱི་གསང་བའི་གནས་སུ་ནི།། 
 ཚིམས་པ་མེད་པར་ཞུགས་པ་ན།། 
 སྒྲིབ་པ་གང་གིས་མ་གོས་པའི།། 
 དབྱངས་ཀྱི་ཁྱེ་འུ་འདི་བཙས་བྱུང་།། 
སྤྱི་ལོ་༢༠༠༡___༢༠༡༡ལོའི་བར།

དཔར་བྱང་སྨོན་ཚིག 
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

སྟོང་བའི་ལེའུ།
 
 
  བླ་ནག་པ་སྐལ་ལྡན་རྒྱ་མཚོས་བརྩམས།
 
 
བླ་ནག་ཤེས་རིག་ཁྱབ་སྤེལ་ཚོགས་པ།

